
Håvard Ovesen (f. 1979) er journalist i Jærbladet. Han er utdanna medievitar frå Universitetet i Cape Town og har tidlegare jobba i Gjesdalbuen, Sandnesposten og Solabladet.


Om denne boka

Røvarhistorier og livsalvor.

Dette er forteljinga om cowboyen, bonden og jærbuen Arvid Mæland. Han sjarmerer, engasjerer og irriterer. Det siste ville påfunnet hans er å hogga ut. hovudet til kong Harald i fjellet over garden Lauperak i Bjerkreim, der han bur.

Mæland sitt liv er ikkje A4. Han køyrde sjølv til skulen med lastebil i fjerde klasse, tok med seg esel då han vart kalla inn til førstegongsteneste og kjøpte ein gigantisk ranch i Arkansas på impuls. Mæland har nærast reist verda rundt som ein utradisjonell reiseleiar, og i vaksen alder fekk han ADHD-diagnose. Mæland har hatt sin del motgang, men er ein kløppar til å snu kvar ein situasjon til ei positiv oppleving, både for seg sjølv og for dei rundt. Det er ikkje alltid det går i pluss, men det er heller ikkje det viktigaste. Det viktigaste er at det skjer noko nytt.

Mange har blitt kjende med Arvid Mæland gjennom NRK-serien Cowboyen og kongen. Men kven er han eigentleg? Eit ekte mannfolk? Ein villbasse? Ein tulling? Eit geni?

Journalist Håvard Ovesen har hatt mange samtalar med Mæland for å finna svar på desse spørsmåla. Boka er full av røvarhistorier og private foto frå ein sann eventyrar, men inneheld også innblikk i kva det kostar å leva med stadig tankespinn, uro og ustyrleg skaparkraft.


Håvard Ovesen

[image: Image]

ARVID MÆLAND
MITT LIV SOM COWBOY

Ein cowboy kan vera så mangt. Foto: Carina Johansen




COWBOY

EG HAR KYR, eg kan hiva lasso, og eg rir på hest. Folk kallar meg cowboyen frå Jæren. Men eg er ikkje the real deal.

Cowboyen er ein lausarbeidar. Han følger kveget, bur i brakker, jobbar for andre og lever frå paycheck til paycheck, veke til veke.

Slik er ikkje eg. Eg er bonde. Det tyder ein som er bufast, ein som er knytt til jorda han lever på. Det er motsett av cowboyane. Eg har streifa over store delar av kloden, men eg har alltid hatt ein plass å venda tilbake til. Eg har litt meir plan i det eg gjer.

Ordet cowboy har med tida fått fleire betydningar. Folk seier gjerne at ein person er litt cowboy. Det kan vera både positivt og negativt meint. Ein cowboy er gjerne ein som går eigne vegar, ein som tar sjansar, ein som køyrer litt for fort. Eg er litt sånn. Eg har ADHD. Får eg ein idé, handlar eg på han.

Heile livet har det vore noko som driv meg vidare. Eg køyrer på, sjølv om det kan vera slitsamt for dei rundt meg.

Eg har ikkje tal på kor mange avisartiklar som har kalla meg cowboy. Det finst både ei bok og ein tv-serie som kallar meg «Cowboyen». Det synest eg er heilt topp. Både boka og tv-serien meiner det positivt, men eg veit jo godt at av og til er det andre som meiner det negativt. Det lever eg godt med. Folk må få meina det dei vil.

Å vera cowboy har vorte eit varemerke for meg. Det har til og med hendt at eg har opna postkassa og funne post som berre har vore adressert til «Cowboyen på Jæren».

Eg reiser til Amerika fleire gongar i året. Då går eg på rodeo. Det er noko av det kjekkaste eg veit. På nittitalet forsøkte eg til og med å introdusera rodeo heime i Klepp. Eg er ingen bull rider sjølv. Eg var for gammal då eg oppdaga cowboylivet. Dei seier det er to ting som trengst for å lukkast i rodeo: «small balls and a small brain» – du må vera litt ung og dum. Eg er nok meir gammal og tung.

Då eg var liten, var eg aldri opptatt av cowboyar. Eg leika ikkje cowboy og indianar. Eg las ikkje Morgan Kane. Eg trur ikkje eg såg ein einaste cowboyfilm. Heltane mine var ikkje cowboyar, men folk eg kjente: far min og andre vaksne som ikkje var redde for å ta i eit tak. Dei var heller ikkje redde for å gå sine eigne vegar.

Nå som eg er vaksen sjølv, er det dei vaksne frå eg var liten, eg liknar mest på, ikkje John Wayne og dei – sjølv om eg går med boots, Wrangler-skjorter og cowboyhatt.

For dei som er i tvil – Arvid kan hiva lasso. Foto: Nina Mæland



I 1994 drog eg til Canada. Sett bort frå eit par sydenturar hadde eg aldri vore utanlands før.

På den kanadiske prærien trefte eg cowboyar for fyrste gong. Levesettet deira var heilt annleis frå det eg var vand til. Dei levde tett på dyra. Eg har alltid vore veldig glad i dyr, så det appellerte til meg.

I Canada er gardane store. Ein bonde kan ha ein gard på størrelse med heile Jæren. Fleire gongar fekk eg vera med cowboyane og ri for å sjå etter kyrne. Livet deira fascinerte meg. Det gjer det ennå.

Det var på den turen eg kjøpte min fyrste cowboyhatt. Med tida har slike hattar vorte eit slags kjennemerke for meg.

Kor praktisk det eigentleg var med hatt, forstod eg kort tid etter at eg begynte å jobba som reiseleiar. Eg var i Argentina med eit reisefølge for å sjå grava til Eva Perón. Utanfor, på parkeringsplassen, stod turbussane lina opp, buss nummer éin, to, tre, fire og så bortetter. Dei ulike reiseleiarane stod fint stilte opp på sida med kvart sitt flagg. Det var haugar av heilt like bussar på ein svær plass, men turfølget mitt fann bussen vår med ein gong: Eg var den einaste reiseleiaren med cowboyhatt.

Hatten har òg ein annan fordel: Uansett kor eg reiser i verda, er han ein ice breaker. Eg kjem lett i snakk med folk. Det er ikkje berre eg som er nysgjerrig på dei. Når eg går kledd som eg gjer, vert dei litt nysgjerrige på meg òg.

Éin ting er unikt med Noreg: Det er det einaste landet der folk ikkje lèt hatten min vera i fred. Berre dei har drukke nok, går nordmenn rett bort og riv han av hovudet mitt. Eg har vore på fest i Moskva, på karneval i Rio og hamna midt oppe i opptøyar i Peru. Den einaste plassen folk tar hatten min, er i Noreg.

Det er lenge sidan det å vera cowboy vart eit varemerke for Arvid. Foto: Ole Jørgen Alstadsæter / Jærbladet



Ein ekte cowboy er ikkje redd for å gå sine eigne vegar. Han er eit arbeidsjern og jobbar overtid når det trengst. Han møter folk med respekt og er høfleg og imøtekommande. Sånn sett har cowboyane eg trefte i Canada, mange av dei same verdiane som eg vaks opp med på Jæren.

Dei er berre litt friare.

Dette er mi historie og slik eg hugsar det.

Arvid heime på Hauge i Klepp i 2006. Foto: Håkon Vold / VG / NTB

